
BANKLARDA RISKLARNI 

I.f.f.d., Toshkent moliya instituti dotsenti v.b.

Annotatsiуa: Mazkur maqolada tijorat banklarida risklarni diversifikatsiyalashning mohiyati va ahamiyati o‘rganib chiqilgan. 
Xususan xorijiy iqtisodchi olimlarning risk tushunchasiga bergan ta’riflari atroflicha sharhlangan va umumiy xulosa kelti-
rilgan.

Kalit so‘zlar: tijorat banklari, bank risklari, diversifikatsiya, globallashuv, omonatchilar, investorlar, kredit.

Abstraсt: This article examines the essence and importance of risk diversification in commercial banks. In particular, the 
definitions given by foreign economists to the concept of risk are explained in detail and a general conclusion is drawn.

Keу words: commercial banks, banking risks, diversification, globalization, depositors, investors, credit.

Аннотация: В данной статье рассматривается сущность и значение диверсификации рисков в коммерческих 
банках. В частности, подробно объяснены определения, данные зарубежными экономистами понятию риска, и 
сделан общий вывод.

Ключевые слова: коммерческие банки, банковские риски, диверсификация, глобализация, вкладчики, инвесторы, 
кредит.

K I R I S H
Risk bozor iqtisodiyotining iqtisodiy kategoriyalaridan biri bo‘lib, bank risklari bevosita banklar paydo 

bo‘lgan davrda vujudga kelgan va hozirgi kunga qadar rivojlanib, takomillashib kelmoqda. Chunki risk bozor 
iqtisodiyotining ajralmas o‘zagi hisoblanadi, shuning uchun bank risksiz operatsiyalarni izlash emas, balki riskni 
samarali diversifikatsiyalash orqali uning darajasini pasaytirishi maqsadga muvofiq. Albatta, bu jarayonda bank 
risklarini diversifikatsiyalash muhim yshnalishlardan hisoblanib, mazkur maqolada banklarda risklarni diversi-
fikatsiyalashning iqtisodiy mazmuni va asosiy tamoyillarini atroflicha qiyosiy tahlil qilamiz.

Demak, bank risklarini diversifikatsiyalash zaruriyati bozor iqtisodiyotining chuqurlashuvi va xalqaro iqti-
sodiyotning globallashuv sharoitida muhim masalalardan hisoblanadi. Chunki, bozor iqtisodiyoti sharoitida 
tijorat banklari omonatchilar, investorlar, qarz (kredit) oluvchilar, mijozlar bilan o‘zaro munosabatlari doimo ken-
gayib boradi, bu o‘z navbatida risklarni samarali diversifikatsiyalashga bo‘lgan ehtiyojni chuqurlashuviga olib 
keladi.

Chunki, banklarning, nafaqat banklarning balki barcha moliya-kredit muassasalarning faoliyati xo‘jalik 
yurituvchi subyektlar faoliyatidan farqli o‘laroq, turli darajadagi risklar bilan chambarchas bog‘liqdir. Buning 
asosiy sabablaridan biri, banklar iqtisodiyotda vaqtinchalik bo‘sh pul mablag‘larini jalb qilish asosida o‘z faoli-
yatini tashkil etadi va tegishli daromadlarni shakllantiradi. Agar, banklarning resurs manbalari tarkibiga e’tibor 
qaratadigan bo‘lsak, ushbu manbalarning 88-92 foizi jalb qilingan mablag‘lar hisoblanadi. Shu bilan birga, ushbu 
mablag‘lar bankning faoliyatini olib borishi va foyda olish maqsadida turili aktiv moddularga joylashtiriladi. Bu, 
albatta, bank operatsiyalari boshqa xo‘jalik yurituvchi subyektlarnikiga nisbatan bir necha barobar riskli ekan-
ligidan dalolat beradi.

Shunday ekan, bank risklari xususida gap ketganda, asosiy e’tiborni ushbu risklarning tabiati, mohiyati, 
kelib chiqish sabablari va ijtimoiy – iqtisodiy oqibatlariga qaratish maqsadga muvofiq hisoblanadi.



A D A B I Y O T L A R  S H A R H I
Shuni alohida ta’kidlash joizki, bank risklari bilan bog‘liq masalalar xorij iqtisodchi olimlari tomonidan 

atroflicha o‘rganilgan. Ularning bu boradagi qarashlari va xulosalari bir-biridan jiddiy farq qiladi. Jumladan, 
banklarda kredit risklari bilan bog‘liq masalalar V.N.Yermanov, V.D.Krilova, M.D.Rozenberg, Ye.Ye.Rumyan-
seva, R.G.Olxova, D.M.Noton va boshqalarning ishlarida o‘rganilgan.

O‘zbekistonda bank risklari bilan bog‘liq munosabatlar va muammolarning vujudga kelishi juda uzoq ta rixga 
ega emas. Shu bois ham bank risklari bilan bog‘liq masalalar o‘zbekistonlik iqtisodchi olimlar tomonidan yetarli 
darajada yoki keng ko‘lamda o‘rganilmagan.

Shuni alohida ta’kidlash joizki, bank risklari juda keng qamrovli iqtisodiy tushuncha bo‘lib, uning tarkibiga 
bank faoliyatini tashkil etish, amalga oshirish, foyda olish va boshqa jarayonlarda vujudga keladigan barcha 
risklar kiradi.

Tarixan risk tushunchasi dastlab insonlarga tabiiy hodisalar vaqtidagi ijtimoiy-iqtisodiy jarayonning salbiy 
oqibatlari sifatida o‘z ta’sirini ko‘rsatib kelgan bo‘lsa, keyinchalik tovar-pul munosabatlarining yuzaga kelishi 
bilan risk tushunchasi iqtisodiy kategoriya sifatida amal qila boshladi. Risk tushunchasi iqtisodiy kategoriya 
sifatida bir qancha xorijiy va mahalliy iqtisodchilar tomonidan tadqiq qilinib, uning iqtisodiy mohiyati xususida 
turlicha ta’riflar keltirilgan.

Xususan, rossiyalik iqtisodchi A.V.Belyakov risk tushunchasiga iqtisodiy kategoriya sifatida quyidagi ta’rifni 
bergan: “Holatni qiziqish bilan kuzatib turgan subyekt uchun holat rivojlanib borishining natijasi noaniqligi sha-
roitida ishtirokchini salbiy oqibatlarga olib keluvchi variantlar mavjudligi ushbu holatning riskka bog‘liqligini bildi-
radi” [1].

Bizning fikrimizcha, muallifning mazkur ta’rifida iqtisodiy kategoriya sifatida aynan “risk” tushunchasiga 
emas, balki “risk bilan bog‘liq holat” tushunchasining mohiyati kengroq ochib berilgan. Chunki, ta’rifda ko‘proq 
holatni kuzatayotgan shaxs xususida so‘z yuritilgan, ushbu shaxs “holatni kuzatish bilan uning ishtirokchisiga 
aylanadi va bu holat uni salbiy natijalar”ga olib kelishi ta’kidlanadi.

Iqtisodchi Ye.B. Starodubseva fikriga ko‘ra “risk - bu yo‘qotishlarga olib boruvchi hodisalar ehtimolining qiy-
matdagi ifodasidir. Risk darajasi qanchalik yuqori bo‘lsa, foyda olish imkoniyati ham shunchalik yuqori bo‘ladi. 
Risklar joriy va kelgusidagi haqiqatda erishiladigan ko‘rsatkichlar o‘rtasidagi farqlar natijasida yuzaga keladi. 
Ular ijobiy bo‘lishi bilan birga, salbiy bo‘lishi ham mumkin. Shunday qilib, agar yo‘qotishlarga yo‘l qo‘yish mum-
kinligi oldindan ko‘zda tutilsa va undan o‘zini ehtiyot qilinsagina foyda olish mumkin bo‘ladi” , deb talqin qiladi [2].

Ye.B.Starodubseva tomonidan riskning iqtisodiy mohiyatiga berilgan ta’rif juda keng qamrovli bo‘lib, muallif 
uning mohiyatini ochib berish uchun uzundan-uzoq jumlani keltirgan. Shuningdek, biz muallifning “risklar joriy 
va kelgusidagi haqiqatda erishiladigan ko‘rsatkichlar o‘rtasidagi farqlar natijasida yuzaga keladi” degan fikriga 
ham to‘liq qo‘shila olmaymiz. Chunki, milliy iqtisodiyot va milliy valyutaning barqarorligi sharoitida risklar joriy 
va kelgusidagi haqiqatda erishiladigan ko‘rsatkichlar o‘rtasidagi farq sifatida namoyon bo‘lmasligi ham mumkin.

Yuqorida amalga oshirilgan tahlillar natijasida, iqtisodiy adabiyotlarda, shu paytgacha risk to‘g‘risida aniq 
fikr mavjud emasligining guvohi bo‘ldik. Maqolada risk to‘g‘risida keltirilgan fikrlar, shuningdek, boshqa man-
balardagi o‘rganishlar asosida riskga ta’rif bergan iqtisodchi olim va nazariyachilarni quyidagi uchta yo‘nalishda 
guruhlash mumkin degan xulosaga keldik.

Endi iqtisodiy kategoriya hisoblangan “risk”ning birmuncha xususiylashgan ko‘rinishi, ya’ni “bank risklari” 
va “bank risklarini diversifikatsiyalash” tushunchalarining iqtisodiy mazmunini ochib berishga, ularning turlarini 
tasniflashga va ahamiyatini ko‘rsatib berishga e’tiborimizni qaratmoqchimiz.

Tadqiqotlar va o‘rganishlar natijasi shuni ko‘rsatmoqdaki, mamlakatimizda bank risklarini diversifikatsi-
yalash masalasi bozor iqtisodiyotining joriy etilishi va yildan-yilga chuqurlashuvchi natijasida vujudga kelgan. 
Ma’lumki, 1990-yillarga qadar banklar davlat mulki asosida tashkil qilinganligi, shuningdek, o‘z faoliyatini 
asosan davlat korxonalari va tashkilotlari bilan bog‘liq holda olib borganligi bois ularda risk muammosi mavjud 
bo‘lmagan. Bu o‘z navbatida, uni chuqur tahlil qilishga zaruriyat tug‘dirmagan, 1990-yillarga kelib banklarda 
bozor iqtisodiyotiga integratsiyalashuv jarayonining chuqurlashuvi va iqtisodiyotning tobora globallashuvi bank 
risklarini baholash va ularni diversifikatsiyalashga bo‘lgan ehtiyojni yuzaga keltirdi.

Bu borada xorijlik va mahalliy iqtisodchilar o‘z ishlarida “bank risklari” tushunchasini tadqiq qilib, turlicha 
ta’rifl arni shakllantirgan. Xususan, xorijiy iqtisodchilar Ye.V. Ioda, L.L. Meshkova, Ye.N. Bolotinalar tomonidan 
bank risklariga ta’rif be’rishda ikki tomonlama yondashilgan. Absolyut ma’noda “risk - o‘lchanilishi mumkin 
moddiy narsalar (jismoniy) va qiymat (pul mablag‘lari) ko‘rinishidagi yo‘qotishlar miqdorini aniqlaydi” deya 
qaralsa, nisbiy ma’noda “risk - tijorat bankining moliyaviy holatiga, faoliyatdagi resurslarining umumiy xarajat-
lariga yoki kutiladigan daromadiga (foydasiga) ta’sir qilishi mumkin bo‘lgan yo‘qotishlari miqdori” , deya ta’kid-
langan [3].



Rossiyalik iqtisodchi olimlar tomonidan nashr etilgan yuridik lug‘atda “Kredit riski – qarz oluvchining kred-
itor oldidagi uzoq muddatli majburiyatlarni bajarmaslik riski, ya’ni berilgan qarz (kredit) qaytarilmasdan qoladi”, 
deya asosiy e’tiborni bank faoliyatida vujudga kelishi mumkin bo‘lgan, kredit riskiga qaratmoqda. Albatta, bu 
fikrga biz ham qo‘shilamiz, biroq masalaning ikkinchi jihati, risk faqat kredit bilan emas, balki bankning passiv 
operatsiyalari bilan ham bog‘liqligi e’tibordan chetda qolgan.

Xuddi shuningdek, Rossiyaning boshqa iqtisodchi olimlari ham “kredit riski – kontragent shartnomada 
ko‘rsatilgan majburiyatlarning bajarmasligi natijasida ko‘rishi mumkin bo‘lgan yo‘qotishdir. Qarz oluvchi 
tomonidan asosiy summa va to‘langan summani chiqarib tashlangandan so‘ng qolgan foiz to‘lovini to‘lolmasligi 
kreditor uchun yo‘qotilgan zarar sifatida baholanadi” , degan tarzda, riskni faqat kredit jarayoni bilan bog‘lab 
qo‘ygan [4].

T A H L I L  V A  N A T I J A L A R
Shuni alohida ta’kidlash joizki, bank risklari juda keng qamrovli iqtisodiy tushuncha bo‘lib, uning tarkibiga 

bank faoliyatini tashkil etish, amalga oshirish, foyda olish va boshqa jarayonlarda vujudga keladigan barcha 
risklar kiradi. Xalqaro bank amaliyotida risklar bilan bog‘liq munosabatlar asosan aktiv operatsiyalar jarayonida 
ro‘y beradi. Biroq, ta’kidlash joizki, tijorat banklari barcha aktiv operatsiyalari risk bilan bog‘liq bo‘lmaydi. Xusu-
 san, tijorat banklarining riskga bog‘liq bo‘lgan asosiy aktiv operatsiyalari sifatida kredit, investitsiya, lizing, ijara 
va derevativlar bilan bog‘liq operatsiyalarini ta’kidlash maqsadga muvofiq. Banklarning ushbu aktiv operatsi-
yalari yuqori darajada riskga bog‘liqligining boisi shundaki banklar ushbu operatsiyalar orqali o‘zining daromad-
larini shakllantiradi.

Bank risklarini diversifikatsiyalashda asosiy e’tibor, jalb etiladigan mablag‘larni riskli aktivlarga joylashtirilgan 
moliyaviy resurslarni to‘liq qaytishi va tegishli foydani shakllantirishga qaratiladi. Bank risklarini diversifikatsi-
yalashda ehtimollar nazariyasi va bank risklari nazariyasini biriktirgan holda tadbiq etish mexanizmi asosida 
vujudga keladi.

Bank risklarini diversifikatsiyalashda majburiyatlar va riskli aktivlar bo‘yicha risklarni konsentratsiyalashu-
vini, ya’ni markazlashuviga yo‘l qo‘ymaslik muhim hisoblanadi.

Bank risklarini diversifikatsiyalashni turli me’yoriy mezonlar asosida tasniflash mumkin. Dastlab bank risk-
larini diversifikatsiyalashni subyektlar o‘rtasida vujudga keladigan munosabatlarni mikrodarajada qaraydigan 
bo‘lsak, bank risklarini mamlakat darajasida ta’sirini pasaytirish yuzasidan amalga oshiriladigan ijtimoiy-iqti-
sodiy munosabatlar makrodarajada o‘rganilishi mumkin.

Maqolada amalga oshirilgan tadqiqotlar va o‘rganishlar natijasida bank risklarining iqtisodiy mohiyati 
ularning tamoyillarida yanada aniqroq namoyon bo‘lishining guvohi bo‘ldik. Shu bilan birga, bank risklarini diver-
sifikatsiyalash tamoyillarini ishlab chiqishda va ularni amaliyotga joriy etishda har bir mamlakat qator omillarni 
hisobga olishi zarur degan fikrga keldik. Xususan, ularning asosiylari quyidagilardan iborat:

● milliy iqtisodiyotning barqarorligi va raqobatbardoshligi. Mamlakat iqtisodiyotining barqarorligi 
va raqobatbardoshligi tijorat banklari moliyaviy resurslari bazasiga, ularning kreditlari holatiga, shu-
ningdek, bank mijozlarining moliyaviy holatiga bevosita ta’sir qiladi. Bularning barchasi tijorat banklari 
operatsiyalari bo‘yicha risk darajasining past yoki yuqoriligida namoyon bo‘ladi;

● milliy valyutaning barqarorligi. Mamlakat milliy valyutasining barqarorligi, uni sotib olish qobiliya-
tining mustahkamligi tijorat banklari risklarining obyektlari va subyektlari faoliyatida muhim ahamiyat 
kasb etadi. Chunki, mahalliy hisob-kitoblar va barcha bank operatsiyalari aynan milliy valyutada amalga 
oshirilib, ushbu operatsiyalar natijasi bo‘yicha ko‘riladigan iqtisodiy zarar yoki risk darajasining yuqori 
yoki pastligi aynan milliy valyutadagi qiymat bilan o‘lchanadi;

● aholi va mijozlarning bank tizimiga bo‘lgan ishonchining mustahkamligi. Bozor iqtisodiyotining 
asosiy tamoyillaridan biri hisoblangan ishonch bank risklarini samarali diversifikatsiyalashda ham muhim 
ahamiyat kasb etib, aholi va mijozlarning bank tizimiga bo‘lgan ishonchi qanchalik yuqori bo‘ladigan 
bo‘lsa ularning resurs bazasi shu darajada mustahkam bo‘ladi, bu o‘z navbatida tijorat banklarini likvidlik 
bilan bog‘liq risk darajasini pasaytirishga ijobiy ta’sir ko‘rsatadi.

Yuqorida qayd etilgan holatlar va omillardan kelib chiqib, har bir mamlakatda bank risklarini diversifikat-
siyalashda tegishli tamoyillar qo‘llaniladi. Bizning nazarimizda, tijorat banklari risklarini diversifikatsiyalashda 
qator tamoyillar mavjud bo‘lib, ularning asosiylari quyidagi rasmda keltirilgan.



1-rasm: Bank risklarini diversifikatsiyalashning asosiy tamoyillari1

1. Bank risklarining diversifikatsiyalashni shaffofliligini ta’minlash tamoyili. Bank risklarini diversifikatsi-
yalashda mo‘ljaldagi samaraga erishishda ularning shaffofligini ta’minlanganligi muhim masalalardan 
hisoblanadi. Bunda asosiy e’tibor banklarning faoliyatida vujudga kelishi bilan bog‘liq bo‘lgan risklarni 
e’tirof etishga qaratiladi. Biroq, xalqaro audit va reyting kompaniyalari yirik banklarning faoliyati bo‘yicha 
qabul qilinayotgan qarorlarda yetarlicha shaffoflikni ta’minlamaganligi, shuningdek, ayrim holatlarda 
banklarning ichki buxgalteriya hisobotlarini yuritishda haqqoniylikga rioya etilmasligi oqibatida turli dara-
jadagi risklarni vujudga kelishiga sabab bo‘lmoqda. Bunga misol sifatida vaqti-vaqti bilan rivojlangan 
va rivojlanayotgan mamlakatlarda yirik tijorat banklarining iqtisodiy jihatdan murakkab vaziyatga tushub 
qolayotganligi va ayrim holatlarda bankrotlik holatiga tushayotganligini keltirish mumkin.

2. Bank risklarini diversifikatsiyalash samaradorligini ta’minlash tamoyili. Bank risklarini diversifikatsi-
yalashda mo‘ljaldagi samara va iqtisodiy natijaga erishilmaydigan bo‘lsa, amalga oshirilgan barcha 
ishlar o‘zining iqtisodiy ahamiyatini yo‘qotadi. Shuning uchun ham bank risklarini diversifikatsiyalash 
yuzasidan qabul qilingan har qanday qaror bank risklarini pasaytirishda tegishli samarani ta’minlashi 
maqsadga muvofiq. Albatta, bunga qator omillar ta’sir qiladi. Xususan, bank risklarini diversifikatsiyalash 
bo‘yicha bankning ichki siyosati, bank risklarini diversifikatsiyalashga jalb etilgan mutaxassislarning 
bilim ko‘nikmalari, mamlakatda mavjud qonuniy-huquqiy asosning mavjudligi va boshqa shu kabilar 
bank risklarini diversifikatsiyalash samaradorligini oshirishda muhim ahamiyat kasb etadi.

3. Bank risklarini diversifikatsiyalashda mustaqillikning ta’minlanganlik tamoyili. Bu yerda gap tijorat 
banklari boshqaruv kengashi, tegishli boshqarma va filiallari aktivlari, asosan kreditlar yoki jalb 
qilinayotgan depozitlarning miqdori va foiz stavklari yuzasidan mustaqil qarorlarni qabul qilishi xususida 
ketmoqda. Shuni qayd etish joizki, o‘tish davrini boshidan kechirayotgan ko‘pchilik mamlakatlarda, shu 
jumladan mamlakatimiz bank tizimida ham mazkur masalalar yuzasidan qabul qilinadigan qarorlar va 
ularni amalga oshirishda mustaqillikning ta’minlanmaganligi holatlari kuzatiladi. Bu o‘z navbatida, bank 
risklarini diversifikatsiyalash, ular bilan bog‘liq muammolarni oldini olish yuzasidan tegishli samarali 
mexanizmlarni ishlab chiqish imkoniyatini bermaydi.

Bizning nazarimizda, banklarda risklarni diversifikatsiyalash bo‘yicha mas’ul xodimlarni to‘g‘ridan to‘g‘ri 
bank aksiyadorlari kengashiga hisobdorligini belgilab qo‘yish maqsadga muvofiq. Bu, ularning bank faoliyatida 
vujudga keladigan qarorlarni qabul qilish, shuningdek, bankning moliyaviy barqarorligiga ta’sir qiladigan ope-
ratsiyalarni bajarmaslik yuzasidan mustaqil faoliyat yuritish imkoniyatini beradi.

4. Risklarni diversifikatsiyalashning taqqoslanuvchanlik tamoyili. Bank faoliyati bilan bog‘liq risklarni diver-
sifikatsiyalashning turli tuman yo‘llari mavjudki, bankning mas’ul mutaxassislari ularning eng sama-
rali va optimal variantlarini tanlash imkoniyati mavjud bo‘lishi lozim. Buning uchun ushbu jarayonda 
qo‘llaniladigan risklarni diversifikatsiyalash bo‘yicha usullar taqqoslanuvchanlik holatiga ega bo‘lishi 

1 Rasm muallif tomonidan tayyorlandi.



maqsadga muvofiq bo‘ladi. Shu bilan birga, u yoki bu darajadagi bank riskidan kutilayotgan yo‘qo-
tishlar miqdori bank risklari natijasida ko‘rilishi mumkin bo‘lgan zararlarni qoplash uchun tashkil etilgan 
zahira fondi (kapitali) ga mutanosib ravishda bo‘lishi kerak. Aks holda, riskli holatning salbiy oqibatlari 
yuzaga kelishi bankning daromadi yoki foydasiga ta’sir ko‘rsatish orqali bankning oldida turgan rivojla-
nish imkoniyatlarini pasaytiradi.

5. Risklarni diversifikatsiyalashning daromadliligi va vaqt tejamkorligini ta’minlanganligi tamoyili. Bank 
risklarini diversifikatsiyalash bo‘yicha qabul qilinadigan qarorlar oxir oqibatda bank uchun tegishli 
iqtisodiy manfaatdorligini ta’minlashi maqsadga muvofiq. Bank risklarini diversifikatsiyalash asoslari 
bank faoliyatidagi riskli holatlarning salbiy oqibatlari vujudga kelishi mumkin bo‘lgan hollarda ulardan 
qochish imkoniyatlarini izlab topish hisoblanadi. Bank tomonidan qabul qilingan risklarni diversifikatsi-
yalash uchun qiladigan xarajatlari miqdori esa ushbu risklarning salbiy oqibatlari natijasida yo‘qotilishi 
mumkin bo‘lgan qiymatdan oshmasligi lozim. Bank tomonidan amalga oshiriladigan operatsiya qan-
chalik uzoq muddat davom etsa ushbu operatsiya bo‘yicha uni ta’qib qiluvchi risk ham shunga muvofiq 
uzoq muddat yashaydi. Natijada, ushbu risklarni diversifikatsiyalashni ham uzoq muddat davomida olib 
borilishiga bo‘lgan zaruriyat yuzaga keladi. Bu esa risklarni diversifikatsiyalashdagi tejamkorlik mezo-
niga qarama-qarshi tarzda namoyon bo‘ladi.

Ba’zi qabul qilingan bank risklari bo‘yicha ularni diversifikatsiyalash imkoniyatlari mavjud bo‘lmasligi 
mumkin. Undan tashqari, riskli operatsiyani amalga oshirish bankning faoliyat yo‘nalishi va strategiyasida 
asosiy shart sifatida belgilab qo‘yilgan bo‘lishi mumkin. Bunday hollarda qabul qilingan risklarni faqatgina ularni 
boshqa bir sug‘urta tashkiloti yoki mazkur operatsiyadagi hamkorlarga o‘tkazib yuborish imkoniyati bo‘lganda-
gina bankning risk portfeliga kiritish mumkin bo‘ladi.

Iqtisodiyotda bank risklarini diversifikatsiyalash muhim ahamiyat kasb etib, ularni mikrodarajada va mak-
rodarajada ko‘rib chiqish maqsadga muvofiq hisoblanadi. Bank risklarini diversifikatsiyalashning mikrodara-
jadagi ahamiyati quyidagi rasmda keltirilgan.

2-rasm: Banklarning risklarini diversifikatsiyalashning mikrodarajadagi ahamiyati2

Bank risklarini diversifikatsiyalashning makrodarajadagi ahamiyati sifatida mamlakat milliy iqtisodiyotining 
barqarorligini ta’minlash va iqtisodiy o‘sishga bank tizimining ijobiy ta’siri, milliy valyutaning sotib olish qobiliya-
tini mustahkamlanishi va inflyatsiyaning me’yoriy darajasini ta’minlanganligi, mamlakat savdo va to‘lov balan-
sida ijobiy qoldiqning vujudga kelishi kabi holatlarni keltirish mumkin.

X U L O S A
Bizning nazarimizda, tijorat banklari risklarini diversifikatsiyalashning ahamiyatini mikro va makrodarajadagi 

jihatlari xususida yanayam kengroq to‘xtash mumkin. Biroq, mazkur masalalar maqolaning keyingi bo‘limlarida 
u yoki bu ko‘rinishda tadqiq etilishini e’tiborga olib, ular to‘g‘risida batafsil to‘xtalmaslikga qaror qildik.

Xulosa qilib aytganda, bank risklari va ularni diversifikatsiyalash juda ko‘p qirrali jarayon bo‘lib, ushbu 
jarayonni samarali yo‘lga qo‘yilishi tijorat banklari moliyaviy barqarorligini ta’minlash va ularning foyda dara-
jasini oshirishga ijobiy ta’sir ko‘rsatadi.

2 Tadqiqotlar natijasiga asoslanib muallif tomonidan tuzildi.

